
A.L. 66 tal-2023

ATT DWAR IL-KUNSILL MALTI GĦALL-IŻVILUPP 
EKONOMIKU U SOĊJALI 

(KAP. 431)

Regolamenti tal-2023 dwar il-Kummissjoni għall-Pagi Baxxi

BIS-SAĦĦA tas-setgħat mogħtija bl-artikolu 15 tal-Att dwar il-
Kunsill Malti għall-Iżvilupp Ekonomiku u Soċjali, il-Ministru
responsabbli għad-djalogu soċjali għamel dawn ir-regolamenti li
ġejjin:- 

Titolu.1. It-titolu ta’ dawn ir-regolamenti hu r-Regolamenti tal-2023
dwar il-Kummissjoni għall-Pagi Baxxi.

Għan.2. L-iskop ta’ dawn ir-regolamenti huwa sabiex titwaqqaf
Kummissjoni għall-Pagi Baxxi.

Tifsir.3. (1) Għall-finijiet ta’ dawn ir-regolamenti sakemm ir-
rabta tal-kliem ma tkunx teħtieġ xort’oħra: 

Kap. 431."l-Att" tfisser l-Att dwar il-Kunsill Malti għall-Iżvilupp
Ekonomiku u Soċjali; 

"Kummissjoni" tfisser il-Kummissjoni għall-Pagi Baxxi
mwaqqfa skont ir-regolament 4;

"Kunsill" tfisser il-Kunsill Malti għall-Iżvilupp Ekonomiku
u Soċjali stabbilit skont l-artikolu 3 tal-Att.

                 (2) Sakemm mhux provdut xort’oħra f’dawn ir-regolamenti, it-
tifsiriet mogħtija fl-Att għandhom japplikaw għal dawn ir-regolamenti. 

Twaqqif tal-
Kummissjoni 
għall-Pagi 
Baxxi.

4. (1) Għandha titwaqqaf Kummissjoni, li għandha tissejjaħ
il-Kummissjoni għall-Pagi Baxxi, skont id-dispożizzjonijiet ta’ dawn
ir-regolamenti.

(2) Il-Kummissjoni għandha taġixxi skont id-dispożizzjonijiet
ta’ dawn ir-regolamenti.

Għanijiet.5. L-għanijiet tal-Kummissjoni għandhom ikunu s-segwenti: 

(a) sabiex tiddetermina jekk il-paga minima għandhiex
bżonn reviżjoni;

(b) sabiex tassigura illi l-pagi minimi jkunu stabbiliti fil-

livell adegwat;

(ċ) sabiex tiddefinixxi l-kriterji nazzjonali kostitwenti
tal-paga minima;

(d) sabiex tieħu inkonsiderazzjoni t-tendenzi fil-livell tal-
prezz u fiż-żjiediet f’għadd ta’ ftehimiet kollettivi magħżula
għall-impjegati bi gradi ta’ livell baxx;

(e) sabiex speċifikament taċċerta illi kwalunkwe bidla
fil-paga minima hija affordabbli f’termini tal-vulnerabbiltajiet
settorjali, tal-kompetittività u tal-gwadanji fil-produttività; u 

(f) sabiex tassigura l-adegwatezza tal-paga minima u l-
involviment f’waqtu u effettiv tal-imsieħba soċjali fil-proċess ta’
reviżjoni u evalwazzjoni tal-adegwatezza tal-paga minima.

Kompożizzjoni 
tal-
Kummissjoni.

6. (1) Il-Kummissjoni għandha tkun komposta minn ħmistax
(15)-il membru, li jikkonsistu miċ-Chairperson imsemmi fil-paragrafu
(a) u erbatax (14)-il membru ieħor li għandhom jiġu maħtura mill-
Ministru, kif ġej:

(a) iċ-Chairperson tal-Kunsill li għandu ex officio jaġixxi
bħala ċ-Chairperson tal-Kummissjoni;

(b) erba’ (4) membri nominati mill-korpi kostitwiti li
jirrapreżentaw organizzazzjonijiet ta’ ħaddiema li jpoġġu fil-
Kunsill;

(ċ) erba’ (4) membri nominati mill-korpi kostitwiti li
jirrapreżentaw organizzazzjonijiet nazzjonali ta’ min iħaddem li
jpoġġu fil-Kunsill;

(d) sitt (6) membri l i  jirrapreżentaw il-Gvern ta’
Malta, kif ġej:

(i) id-Deputat Chairperson tal-Kunsill, illi jaġixxi
bħala aġent Chairperson fl-assenza taċ-Chairperson, jew
meta ġeneralment iċ-Chairperson ma jkunx jista’ iwettaq
il-funzjonijiet tiegħu’;

(ii) id-Direttur Ġenerali għad-Dipartiment għar-
Relazzjonijiet Industrijali u tal-Impjieg;

(iii) membru wieħed (1) nominat mill-Ministru tal-
Finanzi; u

(iv) tlett (3) membri oħra nominati mill-Ministru.

Il-Ministru jista’ wkoll jaħtar segretarju sabiex jassisti l-
Kummissjoni fil-qadi ta’ dmirijietha, filwaqt li l-Kummissjoni tista’ wkoll
taħtar konsulenti li jgħinuha twettaq xogħolha. 

(2) It-terminu tal-kariga għall-persuni kollha maħtura bħala
membri skont is-subregolament (1)(b) sa (d), għandu jkun ta’ erba’ (4)
snin u tali membri għandhom jkunu eliġibbli sabiex jiġu maħtura mill-
ġdid.

(3) Il-membri tal-Kummissjoni għandhom jiġu mħallsa skont
ir-rati standard applikabbli għall-bordijiet skont il-politika tal-Gvern.

(4) Membru tal-Kummissjoni jista’ jirriżenja f’kull mument
billi jagħti avviż bil-miktub lill-Ministru.

(5) Persuna għandha tiġi skwalifikata mill-kariga u għandha
tieqaf milli tibqa’ fil-kariga bħala membru tal-Kummissjoni jekk hija:

(a) tiġi dikjarata falluta;

(b) tidħol fi ftehim dwar id-djun;

(ċ) tiġi misjuba ħatja fuq akkuża ta’ reat jew misjuba
ħatja barra minn Malta ta’ reat li jikkonsisti f’atti jew
ommissjonijiet li jikkostitwixxu reat li dwaru jistgħu jittieħdu
proċeduri kriminali taħt att ta’ akkuża, jekk jiġi kommess
f'Malta;

(d) tinsab ħatja ta’ reat li jinvolvi frodi jew
misapproprjazzjoni; jew

Kap. 386.
(e) ikollha dikjarazzjoni magħmula kontriha skont l-

Att dwar il-Kumpaniji jew tkun suġġetta jew tkun meqjusa li
hi suġġetta għal ordni ta’ skwalifika bis-saħħa ta’ dak l-Att.

(6) Il-Ministru jista’ f’kull waqt ineħħi membru tal-
Kummissjoni għal kwalunkwe waħda (1) minn dawn ir-raġunijiet
segwenti:

(a) il-membru jsir b’xi mod skwalifikat milli jokkupa l-
kariga bħala tali, skont is-subregolament (5);

(b) diżabilità sabiex iwettaq il-funzjonijiet tiegħu;

(ċ) jekk il-membru sar mhux kapaċi minħabba mard li
jwettaq b’mod effettiv il-funzjonijiet tiegħu bħala membru tal-
Kummissjoni;

(d) nuqqasijiet fit-twettiq tad-dmirijiet tiegħu;

(e) imġiba ħażina ppruvata; jew

(f) jekk il-membru jkollu kunflitt ta’ interess ta’ tali
importanza li, fl-opinjoni tal-Ministru, il-membru għandu jieqaf
milli jokkupa l-kariga.

(7) Fejn il-Ministru jaħtar membru ġdid tal-Kummissjoni
minħabba li membru tal-Kummissjoni jkun miet, irriżenja, tneħħa
mill-kariga jew ikun ġie skwalifikat milli jżomm il-kariga, it-termini
tal-kariga tal-membru l-ġdid għandu jkun il-bqija tal-perjodu tal-
kariga tal-membru preċedenti.

(8) Il-Kummissjoni għandha tiddetermina l-materji kollha
tagħha b’maġġoranza sempliċi:

Iżda f’każ ta’ parità ta’ voti, iċ-Chairperson għandu
jkollu l-vot deċiżiv flimkien mal-vot oriġinali tiegħu.

(9) Il-kworum għal-laqgħat tal-Kummissjoni għandu jkun ta’
tmien (8) membri.

(10) Il-Kummissjoni tista’ taġixxi minkejja kwalunkwe post
vakanti fost il-membri tagħha u sakemm ikun hemm kworum preżenti
għal-laqgħa.

(11) F’kull każ li fih iċ-Chairperson imsemmi fis-subregolament
(1)(a) jkun assenti għal-laqgħa tal-Kummissjoni, id-Deputat
Chairperson għandu jeżerċita dawk is-setgħat mogħtija liċ-
Chairperson b’dawn ir-regolamenti.

(12) Mingħajr preġudizzju għal kwalunkwe dispożizzjoni ta’
dawn ir-regolamenti, il-Kummissjoni għandha tirregola l-proċedura
tagħha stess.

Esperjenza tal-
membri tal-
Kummissjoni.

7. Il-membri kollha tal-Kummissjoni maħtura skont ir-
regolamenti 6(1)(b), (ċ) u (d), għandhom jiġu maħtura wara li tiġi
kkunsidrata l-esperjenza tagħhom fid-djalogu soċjali, u l-kompetenzi
tagħhom sabiex jilħqu l-għanijiet ta’ dawn ir-regolamenti. 

Funzjonijiet tal-
Kummissjoni.

8. (1) Sabiex tilħaq l-għanijiet tagħha, il-funzjonijiet tal-
Kummissjoni għandhom jinkludu ingaġġ attiv fix-xogħol ta’ riċerka
għat-twettiq tal-funzjonijiet illi għalihom twaqqfet il-Kummissjoni. 

(2) Il-Kummissjoni tista’ tfittex ukoll l-assistenza ta’ entitajiet,
akkademiċi, operaturi jew fornituri ta’ servizzi oħra skont kif jista’
jkun xieraq sabiex il-Kummissjoni tiġi assistita fil-qadi tal-funzjonijiet

tagħha, u partikolarment meta dan jinvolvi xogħol ta’ riċerka:

Iżda dik l-assistenza għandha tingħata skont ftehim
speċifiku li jista’ jkun approvat mill-Kummissjoni:

Iżda wkoll kwalunkwe ftehim imsemmi f’dan is-
subregolament għandu jintlaħaq u konkluż skont il-liġi dwar l-akkwisti
pubbliċi kif fis-seħħ minn żmien għal żmien.

(3) Il-Kummissjoni għandha tissottometti r-
rakkomandazzjonijiet tagħha lill-Prim Ministru u lil Ministru kull
erba’ (4) snin. L-ewwel rakkomandazzjonijiet għandhom ikunu dovuti
fis-sena 2023. 

